
Annotatsiya. Cheklangan resurslar sharoitida ulardan samarali foydalanish masalasi barcha tarmoqlarda, ayniqsa qishloq 
xo‘jaligi sohasida alohida ahamiyat kasb etadi. Shu munosabat bilan ushbu tadqiqotda Samarqand viloyatida kartoshka 
yetishtirish jarayonida mavjud yer resurslaridan foydalanish samaradorligini oshirishda kooperatsiya munosabatlarining 
ahamiyati deskriptiv tahlil asosida o‘rganildi. Tadqiqotda Samarqand viloyatining 367 ta fermer xo‘jaligi bo‘yicha yig‘ilgan 
bir yillik so‘rovnoma ma’lumotlaridan foydalanildi. Empirik deskriptiv statistika tahlili natijalari ko‘rsatdiki, kooperatsiya 
munosabatlariga kirgan fermer xo‘jaliklarida texnika va agregatlarga egalik darajasi, kartoshka hosildorligi, iqlim 
o‘zgarishlari bo‘yicha xabardorlik hamda bozor haqidagi ma’lumotlarga ega bo‘lish ko‘rsatkichlari kooperatsiyada 
bo‘lmagan xo‘jaliklarga nisbatan yuqoriroq ekanligi aniqlandi.

Kalit soʻzlar: fermer xo‘jaligi, deskriptiv tahlil, kooperatsiya, hosildorlik ko‘rsatkichi.
Abstract. The effective use of limited resources plays a crucial role in all sectors, especially in agriculture. In this regard, 
this study conducts a descriptive analysis of cooperative relations to enhance the efficiency of land resource utilization 
in potato production in the Samarkand region. The analysis is based on one-year survey data collected from 367 farms 
in the region. The results of the empirical descriptive statistical analysis indicate that farms participating in cooperative 
relations demonstrate higher levels of machinery and equipment ownership, potato yields, awareness of climate change, 
and access to market information compared to farms that do not participate in cooperation.

Key words: farm, descriptive analysis, cooperation, productivity indicator.
Аннотация. Вопрос эффективного использования ограниченных ресурсов имеет особое значение во всех секторах, 
особенно в сельском хозяйстве. В связи с этим в настоящем исследовании проведён описательный анализ 
кооперативных отношений с целью повышения эффективности использования имеющихся земельных ресурсов 
при производстве картофеля в Самаркандской области. В работе использованы данные годичного обследования 
367 фермерских хозяйств Самаркандской области. Результаты эмпирического описательного статистического 
анализа показали, что в хозяйствах, участвующих в кооперативных отношениях, наблюдается более высокий 
уровень владения техникой и агрегатами, урожайности картофеля, информированности об изменениях климата и 
рыночной ситуации по сравнению с хозяйствами, не участвующими в кооперации.

Ключевые слова: фермерское хозяйство, описательный анализ, кооперация, показатель урожайности.

K I R I S H
Butun dunyoda, shuningdek mamlakatimizda ham iqlim o‘zgarishlarining ta’siri tobora sezilib bormoqda. 

Bugungi kunda fermer xo‘jaliklari qishloq xo‘jaligi mahsulotlarini ishlab chiqarish jarayonida ko‘p mehnat, 
vaqt va mablag‘ sarflashlariga to‘g‘ri kelmoqda. Buning asosiy sabablari orasida iqlim o‘zgarishlari bilan 

birga o‘simlik kasalliklari va zararkunanda hasharotlarning yangi turlarining ko‘payib borayotganligi ham 
mavjud. Ushbu jarayonlarning salbiy oqibatlarini yumshatishning eng samarali yo‘llaridan biri — ilg‘or qishloq 
xo‘jaligi texnologiyalarini keng ommalashtirish va joriy etishdir. Mazkur texnologiyalar bosqichma-bosqich 
qo‘llanilgachgina, qishloq xo‘jaligini intensivlashtirish qashshoqlikni kamaytirish hamda oziq-ovqat xavfsizligini 
ta’minlashga xizmat qilishi mumkin.[15]

Shu bilan birga, qishloq xo‘jaligini intensivlashtirish bir qator omillar bilan chegaralanibini ilmiy adabiyotlar 
e’tirof etadi.[16] Poulton ta’kidlaganidek: “...qishloq xo‘jaligini intensivlashtirish texnik o‘zgarishlarni, fermer 
xo‘jaliklari ishlab chiqarishni ko‘paytirishni, iste’molchilarga mahsulotni raqobatbardosh narxlarda yetkazib 
berishni, mavsumiy moliyalashtirish mexanizmlari va samarali marketing tizimlarining mavjudligini o‘z ichiga 
oladi”.[17]

Qishloq xo‘jaligini intensiv rivojlantirishga qaratilgan innovatsion texnika va texnologiyalarni joriy etish 
bo‘yicha ilmiy izlanishlar rivojlanayotgan davlatlarda barqaror ishlab chiqarish amaliyotiga erishishda muhim 
o‘rin tutadi. Ushbu tadqiqotlar doimo o‘zgarib borayotgan ijtimoiy-iqtisodiy va siyosiy jarayonlar ta’sirida 
yangilanib boradi.

Shuningdek, qishloq xo‘jaligi ishlab chiqaruvchilarining tashkiliy-huquqiy asoslari chuqur isloh qilinmas 
ekan, aholi jon boshiga yetarli qishloq xo‘jaligi mahsulotlari ishlab chiqarishni ta’minlash, shuningdek oziq-ovqat 
bozorida import ulushining oshishi bilan bog‘liq muammolar paydo bo‘lish ehtimoli ortadi. Bunday holatlarning 
oldini olish uchun maxsus davlat dasturlarini ishlab chiqish va ularni izchil amaliyotga tatbiq etish zarur.

Darhaqiqat, mustaqillikning dastlabki yillarida fermerlar iqtisodiy jihatdan murakkab sharoitda faoliyat 
yuritishga majbur bo‘lgan. O‘sha davrda qishloq xo‘jaligida ishlab chiqarilgan qo‘shimcha mahsulotning 
fermerlar ixtiyorida qolmasligi, ayrim xizmatlar va tovarlarning yuqori narxlarda taqdim etilishi, qayta ishlash 
va savdo zanjirida kapitalning asosan boshqa subyektlar foydasiga o‘tishi kabi omillar fermer xo‘jaliklarining 
kengaytirilgan takror ishlab chiqarish imkoniyatlarini cheklagan edi. Biroq keyingi yillarda amalga oshirilgan 
tizimli islohotlar ushbu muammolarni bosqichma-bosqich bartaraf etishga xizmat qilmoqda.

Yuqoridagilardan kelib chiqib, 2024-yil 8-noyabrda qabul qilingan “Qishloq xo‘jaligi kooperativi to‘g‘risida”gi 
O‘RQ–995-son Qonuni1[1], “O‘zbekiston Respublikasi qishloq xo‘jaligini rivojlantirishning 2020–2030-yillarga 
mo‘ljallangan strategiyasida belgilangan vazifalarni 2021-yilda amalga oshirish chora-tadbirlari to‘g‘risida”gi 
PQ-5009-son qaror2[2] hamda “Qishloq xo‘jaligida bilim va innovatsiyalar tizimi hamda zamonaviy xizmatlar 
ko‘rsatishni yanada rivojlantirish to‘g‘risida”gi PF-6159-son farmon3[3] qishloq xo‘jaligida institutsional 
islohotlarning izchil amalga oshirilishiga xizmat qilmoqda.

Sovet Ittifoqidan keyingi Markaziy Osiyo davlatlarida, xususan O‘zbekistonda, norasmiy hamkorlik 
fermerlar o‘rtasida bilim almashinuvini osonlashtirishda muhim o‘rin tutadi. Bu esa qishloq xo‘jaligiga xizmat 
ko‘rsatuvchi tashkilotlarning imkoniyatlarini yanada to‘ldiradi va ularning xizmatlaridan samarali foydalanish 
imkonini kengaytiradi.[15]

M A V Z U G A  O I D  A D A B I Y O T L A R  S H A R H I
Hamkorlik — bu rivojlangan va rivojlanayotgan mamlakatlarda ishlab chiqaruvchilar tomonidan keng 

qo‘llaniladigan samarali yondashuvdir.[4] U turli shakllarda namoyon bo‘lib, jumladan norasmiy hamkorlik, 
rasmiy ishlab chiqarish kooperativlari, transport, marketing va savdo jarayonlarida amalga oshiriladi. Hamkorlik 
— bu hissalar va daromadlar bo‘yicha umumiy tasavvurlarga mos ravishda kelishilgan maqsadlarga birgalikda 
erishishni anglatadi.[5]

Hamkorlik, ayniqsa ijtimoiy-iqtisodiy ahvoli past hududlarda faoliyat yurituvchi fermerlarni qo‘llab-
quvvatlashda muhim o‘rin tutadi. U yangi innovatsion g‘oyalar va amaliyotlarni ishlab chiqish, sinovdan o‘tkazish 
va joriy etish uchun zarur bo‘lgan bilim almashinuvini kuchaytiradi.[6] Tadqiqotlar shuni ko‘rsatadiki, hamkorlik 
qishloq xo‘jaligi-oziq-ovqat sektorining ijtimoiy-iqtisodiy va ekologik barqarorligini ta’minlash bilan bevosita 
bog‘liqdir.[7]

Fermerlar o‘zaro hamkorlikni nafaqat bir-birlari bilan, balki iste’molchilar va turli tashkilotlar bilan ham 
yo‘lga qo‘yadilar. Fermerlar va manfaatdor tomonlar o‘rtasidagi bunday hamkorlik barqaror qishloq xo‘jaligini 
rivojlantirishning muhim strategiyasi sifatida e’tirof etiladi.[8] Norasmiy hamkorlik esa, ayniqsa kichik fermer 
xo‘jaliklari uchun, ishlab chiqarish amaliyotlarini yaxshilashda doimiy ravishda muhim o‘rin tutib kelgan.[9]

Norasmiy hamkorlik qo‘shnilar o‘rtasidagi o‘zaro yordam shakliga yaqin bo‘lib, qishloq xo‘jaligi jamoalarida 
fermerlarning ijtimoiy va iqtisodiy ehtiyojlarini qondirishga xizmat qiladi.[10] Fermerlarning bunday hamkorligi 
ishlab chiqarish texnologiyalari bo‘yicha bilim almashish, og‘ir mehnat jarayonlarida bir-biriga ko‘maklashish 
kabi jihatlarni o‘z ichiga oladi.[11] Hamkorlik orqali malakali ishchi kuchiga kirish imkoniyatini kengaytirish, 

1	 Oʻzbekiston Respublikasining Qonuni, 08.11.2024 yildagi O‘RQ-995-son https://lex.uz/docs/-7211302?ONDATE=12.02.2025 
2	 Oʻzbekiston Respublikasi Prezidentining qarori, 26.02.2021 yildagi PQ-5009-son https://lex.uz/docs/-5309655 
3	 Oʻzbekiston Respublikasi Prezidentining Farmoni, 03.02.2021 yildagi PF-6159-son https://lex.uz/docs/-5262596?ONDATE=21.10.2024

tavakkalchilikni kamaytirish va kichik fermerlar o‘rtasida samarali fikr almashish imkoniyatlari vujudga keladi.
[12]

Hamkorlik, shuningdek, tranzaksiya xarajatlarini minimallashtiradi, ortiqcha xarajatlarning oldini olishga 
yordam beradi, umumiy qarash va maqsadlarni shakllantiradi, o‘rganish jarayonlarini faollashtiradi hamda kichik 
fermerlarning qishloq xo‘jaligi-oziq-ovqat sektoridagi ta’sirini oshirishga xizmat qiladi.[13] Tadqiqotlar norasmiy 
hamkorlik barqaror yer boshqaruvi amaliyotlarini joriy etishda sezilarli ijobiy ta’sirga ega ekanini, shuningdek 
ekologik muhofaza jarayonlarida jamoatchilik ishtirokining muhimligini ta’kidlaydi.[14]

Rivojlanayotgan mamlakatlarda fermerlar boshchiligidagi norasmiy hamkorlik resurslarni boshqarishda, 
muammolarni hal etishda va iqtisodiy mas’uliyatni adolatli taqsimlashda samarali mexanizm sifatida qaraladi. U 
nizolarni yumshatishda, xarajatlarni oqilona bo‘lishda va ishlab chiqarish ko‘rsatkichlarini yaxshilashda yordam 
beradi.

T A D Q I Q O T  M E T O D O L O G I YA S I
Ushbu ilmiy tadqiqotda empirik tahlil usulidan foydalanildi. Ma’lumotlar Samarqand viloyatidagi 367 ta 

fermer xo‘jaligi o‘rtasida o‘tkazilgan so‘rovnoma asosida yig‘ildi. Tadqiqot doirasida respondentlar ikki guruhga 
— norasmiy kooperatsiyaga kirganlar va kirmaganlarga ajratilib, ular o‘rtasida deskriptiv tahlil amalga oshirildi. 
Bunday yondashuv kooperatsiyaning fermer xo‘jaliklari faoliyatiga ta’sirini neytral, ilmiy va solishtirma shaklda 
baholash imkonini berdi.

T A H L I L  V A  N A T I J A L A R
Kooperatsiya munosabatlari qishloq xo‘jaligini rivojlantirishda resurslardan oqilona foydalanish, suv 

resurslarini boshqarish, marketing kanallari, omborxonalar, tarqatish tizimlari, qiymat qo‘shish jarayonlari, 
bozor ma’lumotlariga ega bo‘lish hamda muntazam monitoring tizimini qo‘llab-quvvatlashda muhim o‘rin tutadi. 
Kooperatsiyaga kirish, shuningdek, qishloq xo‘jaligi resurslarini — urug‘lar, o‘g‘itlar, agrokimyoviy moddalardan 
foydalanish samaradorligi va ilg‘or agrotexnik amaliyotlarni shakllantirishda sezilarli ijobiy ta’sir ko‘rsatadi.[7] 
(1-jadval).

1-jadval. Norasmiy kooperatsiyaga kirgan va kirmagan fermer xo‘jaliklarining asosiy ko‘rsatkichlari bo‘yicha 
taqqoslovchi deskriptiv statistika

O‘zgaruvchilar
Kooperatsiyaga kirganlar (f/x = 168) Kooperatsiyaga kirmaganlar (f/x = 199)
O‘rtacha qiymat Standart og‘ish O‘rtacha qiymat Standart og‘ish

Jins (erkak, ayol) 0.9583333 0.2004237 0.7035176 0.4578581
Yosh 44.38095 10.75186 40.82915 11.61247
Ta’lim yili 13.83333 2.078307 13.21608 2.41597
Tajriba yili 13.84524 5.560757 9.743719 5.637147
Yer maydoni (ga) 23.79583 11.98658 25.79397 15.9326
Kartoska maydoni (ga) 2.904762 1.297294 2.504523 1.975054
Kartoshka hosili (t) 29.7869 5.734052 28.28643 5.827813
Traktor 0.827381 0.3790474 0.6281407 0.48452
Plug 0.8154762 0.3890705 0.5527638 0.4984622
Ekuv agregatlari 0.6369048 0.4823296 0.4221106 0.4951416
Suv nasosi 0.6071429 0.4898456 0.3517588 0.4787235

Iqlim o‘zgarishi bo‘yicha 
bilim 0.8690476 0.3383568 0.7336683 0.4431546

Bozor ma’lumotiga egalik 0.9333333 0.3737921 0.8547739 0.2083238

Tadqiqotda ishtirok etgan fermer xo‘jaliklari norasmiy kooperatsiya munosabatlariga kirgan va kirmagan 
guruhlarga ajratilib, ularning ijtimoiy-demografik hamda xo‘jalik faoliyati bilan bog‘liq asosiy ko‘rsatkichlari 
taqqoslab tahlil qilindi. Deskriptiv natijalar fermerlarning kooperatsiyaga moyilligi tasodifiy emasligini, balki 
qator iqtisodiy, ijtimoiy va institutsional omillar bilan izohlash mumkinligini ko‘rsatadi.

Avvalo, jinsiy tarkibdagi sezilarli tafovut diqqatga sazovor. Norasmiy kooperatsiya munosabatlariga kirgan 
fermerlarning qariyb 96 foizi erkaklardan iborat bo‘lib, kooperatsiyaga kirmagan fermerlarda bu ulush 70 foiz 
atrofida shakllangan. Bu holat erkak fermerlarning hududiy hamkorlik, texnika almashinuvi, suv resurslaridan 

birgalikda foydalanish kabi faoliyatlarda faolroq qatnashishi bilan izohlanadi. Shuningdek, kooperatsiyaga 
kirgan fermerlarning o‘rtacha yoshi (44,38 yil) kirmaganlarga nisbatan (40,82 yil) yuqori. Bu natija yoshi 
kattaroq fermerlar norasmiy hamkorlikning afzalliklarini chuqurroq anglab, iqtisodiy-ijtimoiy risklarni birgalikda 
boshqarishga moyil ekanini ko‘rsatadi.

Ta’lim darajasidagi farq uncha katta bo‘lmasa-da, kooperatsiyaga kirgan fermerlarning o‘rtacha ta’lim yili 
13,8 yilni tashkil etib, bu ko‘rsatkich kirmagan fermerlarga nisbatan yuqoridir. Ta’lim darajasining yuqoriligi 
fermerlarning bozor signallarini anglash, iqtisodiy qarorlarni ongli ravishda qabul qilish va zamonaviy 
axborotdan samarali foydalanish qobiliyatini kuchaytiradi. Ayniqsa, tajriba yilidagi farq sezilarli: kooperatsiyaga 
kirgan fermerlarning o‘rtacha tajribasi 13,8 yil bo‘lsa, kirmaganlarda bu 9,7 yilni tashkil qiladi. Bu esa tajribali 
fermerlarning kooperatsiya orqali xarajatlarni optimallashtirish, tavakkalchilikni bo‘lishish va resurslardan 
samarali foydalanish kabi afzalliklarni yanada kengroq anglashini ko‘rsatadi.

Yer maydoni bo‘yicha tahlil shuni ko‘rsatadiki, kooperatsiyaga kirmagan fermerlar biroz kattaroq yer 
maydoniga ega — 25,79 ga, kooperatsiyaga kirganlarda esa bu ko‘rsatkich 23,79 ga. Bu holat yer maydonining 
kattaligi kooperatsiyaga kirish qaroriga sezilarli ta’sir ko‘rsatmasligini anglatadi. Xuddi shu tendensiya kartoshka 
ekilgan maydon bo‘yicha ham kuzatiladi: kooperatsiyaga kirmagan fermerlar o‘rtacha 2,50 gektar maydonni, 
kooperatsiyaga kirganlar esa 2,90 gektarni tashkil etadi. Bu natija ekin maydoni kengaygan sari kooperatsiyaga 
ehtiyoj va qiziqish oshishi mumkinligini anglatadi.

Hosildorlik ko‘rsatkichlari kooperatsiyaning amaliy foydasini aks ettiradi. Norasmiy kooperatsiyaga kirgan 
fermerlar o‘rtacha 29,78 tonna kartoshka hosili yetishtirgan bo‘lsa, kirmaganlarda bu ko‘rsatkich 28,28 tonnani 
tashkil etadi. Bu farq texnika almashinuvi, o‘zaro maslahatlashuv, agrotexnik tadbirlarning uyg‘unlashtirilgan 
tarzda bajarilishi va suv resurslaridan muvofiqlashtirilgan foydalanish kabi kooperativ amaliyotlarning 
hosildorlikka ijobiy ta’sirini ko‘rsatadi.

Texnika bilan ta’minlanganlik ko‘rsatkichlari ham kooperatsiyaga kirgan fermerlar foydasiga farq qiladi. 
Traktorga egalik 82,7 foiz va 62,8 foiz, plug bo‘yicha 81,5 foiz va 55,3 foiz, ekishga tayyorlov agregatlarida esa 
63,9 foiz va 42,2 foizni tashkil etadi. Suv nasosiga egalik esa mos ravishda 60,7 foiz va 35,1 foizni tashkil etadi. 
Ushbu farqlar texnika bilan ta’minlangan fermerlarning kooperatsiya orqali imkoniyatlarini kengaytirishi, tajriba 
almashinuvi va birgalikdagi jarayonlarni muvofiqlashtirish orqali samaradorlikni oshirishini tasdiqlaydi.

Axborot omillari bo‘yicha farqlar ham sezilarli. Iqlim o‘zgarishi bo‘yicha xabardorlik kooperatsiyaga kirgan 
fermerlarda 86,9 foizni tashkil etib, kirmaganlarga nisbatan ancha yuqoridir. Bu natija iqlim xavflarini chuqurroq 
anglaydigan fermerlarning norasmiy kooperatsiya orqali risklarni bo‘lishish va moslashuv strategiyalarini ishlab 
chiqishga moyilligini ko‘rsatadi. Bozor ma’lumotlariga ega bo‘lish ko‘rsatkichi ham yuqori — 93,3 foiz. Axborotga 
ega bo‘lgan fermerlar kooperatsiya mexanizmlarining iqtisodiy afzalliklarini yanada yaxshi tushunadi.

Umuman olganda, deskriptiv tahlil natijalari shuni ko‘rsatadiki, norasmiy kooperatsiyaga kirish moyilligi 
fermerlarning ijtimoiy-demografik xususiyatlari, tajribasi, texnika bilan ta’minlanganlik darajasi hamda axborotga 
ega bo‘lishi bilan chambarchas bog‘liq. Aksincha, yer maydoni va ekin maydoni katta bo‘lgan fermerlarda 
kooperatsiyaga ehtiyoj nisbatan pastroq bo‘lib, ular ko‘proq mustaqil faoliyat yuritishni afzal ko‘radilar. Bu 
esa norasmiy kooperatsiya, ayniqsa mayda va o‘rta fermer xo‘jaliklari uchun iqtisodiy moslashuv, xarajatlarni 
optimallashtirish va resurslarni birgalikda boshqarish mexanizmi sifatida muhim ahamiyat kasb etishini 
tasdiqlaydi.

X U L O S A  V A  T A K L I F L A R
Tadqiqotchi tomonidan olib borilgan kuzatuvlar natijasida quyidagi xulosalarga kelindi. Yig‘ilgan nazariy va 

empirik dalillar shuni ko‘rsatadiki, iqlim o‘zgarishi, resurslar tanqisligi va xizmatlar sifati yetarlicha rivojlanmagan 
sharoitlarda norasmiy kooperatsiya fermer xo‘jaliklari uchun muhim moslashuv va samaradorlik mexanizmi 
sifatida namoyon bo‘ladi. Qishloq xo‘jaligini intensivlashtirish texnik yangiliklarni qo‘llash, bozor axborotiga ega 
bo‘lish va resurslardan birgalikda foydalanishni talab etadi. Bunday vaziyatda yakka tartibda faoliyat yurituvchi 
fermerlarning imkoniyatlari ma’lum darajada cheklanishi mumkin.

Empirik tahlil natijalari norasmiy kooperatsiyaga kirgan fermerlarning texnika bilan ta’minlanganlik, tajriba, 
axborotga ega bo‘lish va hosildorlik kabi ko‘rsatkichlar bo‘yicha boshqa fermerlarga nisbatan afzalliklarga ega 
ekanini tasdiqlaydi. Bu esa kooperatsiyaning ijtimoiy kapitalni mustahkamlashi, xarajatlarni optimallashtirishi, 
risklarni kamaytirishi va bilim almashinuvi orqali hosildorlikni oshirishini anglatadi.

Shuningdek, O‘zbekistonning so‘nggi yillardagi qishloq xo‘jaligi siyosati — O‘RQ–995-son Qonuni, 
PQ–5009-son qarori va PF–6159-son Farmoni — fermerlar o‘rtasidagi hamkorlikni institutsional darajada 
qo‘llab-quvvatlashga qaratilganligi bilan alohida ahamiyat kasb etadi. Shu bois, mayda va o‘rta fermerlar 
uchun norasmiy kooperatsiya barqaror ishlab chiqarish, innovatsiyalarni joriy etish va oziq-ovqat xavfsizligini 
ta’minlashda strategik mexanizm sifatida e’tirof etilishi lozim.

